
гендер стереотиплари-нинг тавсифи ва 

аҳамияти очиб берилади.  

О  СТАТЬЕ  

Аннотация: В статье анализируется 

состояние исследования гендера и 

основанных на нем гендерных стереотипов 

в социальных и гуманитарных науках. 

Также будет раскрыто описание и значение 

гендерных стереотипов в социальных 

исследованиях. 

КИРИШ 

Одатда, ҳар бир фан соҳаси ўзининг тадқиқ қилиш услубидан келиб чиқиб гендер ва 

гендер стереотипларининг турли жиҳатларини фақат бир томондан ўрганади. Глобал 

жамиятларда гендер ва гендер стереотиплари масалаларини алоҳида фан соҳасида 

ўрганишнинг ўзи етарли эмас, бу эса бошқа фанлар билан бирга комплекс ўрганишни 

тақозо этади.  

Бугунги кунда барча мавжуд гендер стереотипларини уч гуруҳга бўлиш мумкин: 

1) эркаклик ва аёллик стереотиплари – эркаклар ва аёлларга хос бўлган соматик, 

ақлий, хулқ-атвор хусусиятлари ҳақидаги меъёрий тушунчалар. Масалан, эркаклар 

доминант, мустақил, тажовузкор, ўзига ишонган, мантиқий фикрлашга мойил, ҳис-

туйғуларини назорат қила олади. Аёллар кўпроқ пассив, қарам, ҳиссий, ғамхўр ва юмшоқ; 

2) эркаклар ва аёллар меҳнатининг мазмунига тааллуқли стереотиплар – бунда 

аёллар учун анъанавий хизмат кўрсатиш, эркаклар учун инструментал, ижодий фаолият 

характерли бўлади деб ҳисоблаш тушунилади; 

3) жинсга мувофиқ оилавий ва касбий ролларни бирлаштириш билан боғлиқ 

стереотиплар – бунда эркаклар учун асосий роллар профессионал иш, аёллар учун 

оиланинг муҳимлигини акс эттиради. Яъни, жамиятдаги эркаклар иш ва мартабада 

https://www.supportscience.uz/index.php/ojhpl
mailto:mushtariyabdullayeva90@gmail.com
mailto:turonbabarakhimov@gmail.com


ORIENTAL JOURNAL OF HISTORY, POLITICS AND LAW ISSN: 2181-2780 

https://www.supportscience.uz/index.php/ojhpl  109 

профессионал муваффақиятга эришишга интилади; аёллар эса, турмуш қуришни ва фарзанд 

кўришни, уй хўжалигини бошқаришни хоҳлайди. Ушбу стереотиплар сезиларли даражада 

чидамли. Уларнинг аҳолининг катта қисми онгида мустаҳкам илдиз отганлиги 

социализация жараёнида стереотипларнинг авлоддан-авлодга ўтишига ёрдам беради 

(Дусказиева, 2010, б. 42).  

Жинсий ролларни стереотиплаш бўйича биринчи тадқиқотлар эркаклар ва аёлларнинг 

бир-бирлари ва ўзлари ҳақидаги тасаввурлар билан боғлиқ бўлган типик фарқларни 

ажратиш мақсадида айнан психологлар томонидан олиб борилган. Гендер тадқиқотлар 

учун бу жуда муҳим ва маълум маънода асосий материал ҳисобланса-да, гендер 

стереотиплари қандай аниқланиши, уларнинг гендер табақаланишга таъсири, гендер 

стереотиплари маданиятнинг гендер ҳақиқатини қандай моделлаштириши масалаларини 

очиб беришга ёрдам бермади (Усачева.). Шунинг учун биз қуйида асосий эътиборни 

ижтимоий-гуманитар фан тадқиқотларида гендер стереотипларининг таҳлилига қаратиб, 

унинг антропология, социология, психология ва этнология фанларида тадқиқ қилинганлик 

ҳолати таҳлил қилинади.  

АСОСИЙ ҚИСМ 

Гендер стереотиплари ҳақидаги назариялар: 

– қиёсий таққослаш (гендер ва гендер стереотиплари ҳақида антрополог, социолог, 

психолог, тарихчи ва ҳуқуқшуносларнинг илмий қарашлари қиёсий таққосланди); 

– даврийлик (гендер ва гендер стереотип билан боғлиқ назарияларнинг олдинги ва 

кейинги ўзгариши хронологик келтирилди); 

– объективлик (гендер ва гендер стереотипни салбий ёки ижобий баҳолашда 

белгиланган чегара-қийматдан чиқилмади) каби асосий услубий тамойилларидан 

фойдаланиб ўрганилди.  

Гендер инглизча “gender” – “зот” сўзидан олинган бўлиб, аёллар ва эркаклар 

ўртасидаги жисмоний (биологик) фарқларни эмас, балки эркаклик ва аёлликнинг ижтимоий 

жиҳатдан шаклланган хусусиятларини англатади (Гидденс, 1999, б. 666). Гендер дастлаб 

аёллар ҳақидаги тадқиқотлар билан боғлиқ бўлиб, феминистик файласуфларнинг дастлабки 

асарларида бу атамани аёлнинг ижтимоий, маданий, психологик жиҳатлдарини эркаклар 

билан солиштирганда фойдаланишган, яъни хислатларни ташкил этувчи ҳамма нарсани 

ажратиб кўрсатишда ишлатишган. 1960-70 йиллардаги “гендер тадқиқотлари” деб 

номланган барча тадқиқотлар амалда “аёллар тадқиқотлари” бўлиб, ўзларининг 

феменистик мойилликларини очиқ эълон қилган олимлар томонидан олиб борилган 

(Пушкарева, 2005, б. 8-19).  

Социологлар эса ўзларининг дастлабки асарларида жинс ва гендер тушунчаларини 

шахснинг мавқе позитциялари орқали ажратишга ҳаракат қилган. Агар жинс инсонга 

туғилиш пайтида берилган мавқе сифатида кўрилган бўлса, гендер – маданият ва ижтимоий 

омилларнинг таъсири билан боғлиқ бўлган эришилган мавқе сифатида белгиланган 

(Рябова, 2008, б. 23).  

Инсон ҳаётида жинснинг ҳамма жойда таъсирини ҳисобга олиб, гендер ривожланиши 

ва фарқланишини тушунтириш учун бир қатор назариялар ишлаб чиқилган. Жаҳонда 

мазкур назариялар шартли 3 га ажратилган ҳолда ўрганилади:  

1) биологик – асосан ген ва гормонлар ролларига эътибор қаратилиб, гормонлар 

эркаклар ва аёллар ўртасида кузатиладиган айрим фарқлар учун ҳеч бўлмаганда қисман 

жавобгарилини таъкидлайди; 

2) ижтимоий – гендер фарқларни қизлар ва ўғил болалар ўз ҳаётларида 

одамлардан оладиган дифференциал муносабатларнинг иккиламчи маҳсулини ҳамда улар 

ўз муҳитида дуч келадиган, кенг тарқалган стереотипли ҳабарларни аниқлайди.  

3) когнитив – болаларни ўзларининг хатти-ҳаракатларининг жинси ҳақидаги 

билимларига мослаштириш мақсадида маълумот қидирадиган, изоҳлайдиган ва унга 

асосланган ҳаракатларнинг фаол конструкторлари сифатида қарашади ( Miller, 2010. ).  

Сўнгги йилларда гендер назариясида жамиятда гендер муносабатлари орқали 

тасдиқланадиган ҳокимият ва ҳукмронлик муносабатларига урғу берилмоқда (Рябова, 2008, 

б. 23).  

Гендер кенг қамровли тадқиқот объекти ҳисоблангани учун ўз тадқиқотимиз 

предметидан келиб чиқиб, биз фақат гендер стереотипларининг ўрганилиш ҳолатига 

тўхталамиз. Хусусан, гендер стереотипи – бу эркаклар ёки аёлларнинг хулқ-атвори ва 

характер хусусиятларининг соддалаштирилган, барқарор, ҳиссий жиҳатдан бўрттирилган 

тасвири бўлиб, инсон ҳаётининг барча жабҳаларида: ўз-ўзини англашда, шахслараро 

мулоқотда, гуруҳлараро ўзаро таъсирда намоён бўлади (Дусказиева, 2010, б. 42). 

Шунингдек, гендер стереотиплари – бу эркак ва аёлларнинг ижтимоий ҳаётда ўзини тутиши 

тўғрисида шаклланган умумлаштирилган тушунчалар бўлиб, жинслар ўртасидаги маълум 

фарқларни тушунтириш, бу фарқларни ифодалаш ва уларнинг мавжудлигини асослаш 

зарурати билан боғлиқ бир қатор функцияларни бажаради. Умумлаштириш натижасида 

гендер стереотиплари эркак ва аёлларнинг хулқ-атвори тўғрисида тахминларни 

шакллантиради (Санюкевич, 2013, б. 82-86).  

Гендер стереотиплари муаммосига бўлган қизиқиш ХХ аср 70-йилларида ғарб 

социологиясида намоён бўлди. Унинг мазмуни ва моҳиятини илк тадқиқ қилганлардан бири 

И.К. Броверман (Broverman, 1972, б. 59-78) бўлиб, у ўз ҳамкасблари билан эркак ва 

аёлларнинг турли хил ҳарактер хусусиятларини жинси, ёши, оилавий аҳволи ва таълими 

бўйича фарқланувчи гуруҳларда мавжудлигини консенсус (одамлар гуруҳи орасида 

умумий қабул қилинган фикр ёки қарор)лар асосида муҳокама қилади ҳамда эркаклик 

хусусиятларини аёллик хусусиятларидан кўра кўпроқ ижобий баҳолайди. Шунингдек, 

жинсий рол тавсифларини эса эркак ва аёлларнинг ўз-ўзини англашларига киритади. 

Бундан ташқари, жинс билан боғлиқ ўз-ўзини англашдаги индивидуал фарқлар эришилган 

ва идеал оила катталиги каби жинсий ролга тегишли хатти-ҳаракатлар билан боғлиқлигини 

таъкидлайли.  

Рус социологи А.В. Меренков (Меренков, 2001) ўз тадқиқотларида ижтимоий 

стереотипларнинг моҳиятини таҳлил қилади, уларнинг сифат хусусиятларини ўрганиб, 

стереотипларни шакллантириш ва йўқ қилиш жараёнлари ҳамда уларни ўрганишнинг 

услубий масалаларини кўриб чиқади. Ўзининг социологик тадқиқот материаллари асосида 

стереотипларнинг гендер хусусиятларини, сиёсий, иқтисодий ва таълим фаолияти 

стереотипларини очиб беради. Унинг таъкидича, гендер стереотиплари – бу маълум бир 

маданиятда қабул қилинган маълум бир жинс вакилларининг ҳаёт нормалари ва 

қоидаларига қараб идрок этиш, мақсад қўйиш ва инсон хатти-ҳаракатларининг барқарор 

дастурларидир (Меренков, 2001, б. 161-196). 

Америкалик ижтимоий-психолог Шавн Мегхан Бурн (Burn, 1999, 2000, 2005, 2005, 

2012) анъанавий гендер меъёрларини сақлашга ёрдам берувчи омилларни тадқиқ қилиб, аёл 

ва эркак тенглиги учун курашда ижтимоий идентификация динамикасининг моҳияти ҳамда 

бу кураш жамиятида тез-тез юзага келадиган салбий оқибатларни таҳлил қилади.  

Гендер стереотиплари нафақат социологлар, балки психологлар, маданиятшунослар, 

иқтисодчилар, сиёсатчилар, ҳуқуқшунослар, антропологлар ва тилшуносларнинг ҳам 

ўрганиш предметига айланди.  

Антрополог И.С.Кон (Кон, 1970, 1981, 2001, 2003б, 2004б, 2005б, 2006, 2007а, 2007б) 

эркаклар аста-секин ўзларининг аввалги ҳукмронлигини йўқотаётган дунёда нима содир 

бўлаётгани ва улар қандай муаммоларга дуч келаётганига ўз эътиборини қаратади. Хусусан, 

эркакларда эркаклик фазилатларининг ўзгаришлиги ва уларнинг эркаклар учун қандай 

ноқулайликлар келтиришини аҳамиятини ўрганиб, оталик ва оталик инқирози нимани 

англатиши ҳақида тавсиялар ишлаб чиққан. И.С.Кон анъанавий патриархал жамиятга хос 

гендер стереотипларидан нафақат аёллар балки эркаклар ҳам азият чекаётганлигини 

таъкидлайди. Ҳар қандай шароитда ижтимоий-иқтисодий, этник-маданий, экологик ва 

бошқа омилларни ҳисобга олмасдан аёллар ва эркаклар ҳақида “умуман” ҳеч нарса 

айтмаслик, одамларнинг шахсий хусусиятларини ижтимоий, биологик ва табиий 

омиллардан камситмаслик кераклигини асослаб беради. 

Рус сиёсатшуноси Т.Б. Рябова (Рябова, 1995, 1999, 2000, 2001, 2002, 2003, 2006, 2008) 

жинс, гендер ва гендер стереотиплари борасида кўплаб тадқиқотлар олиб борган, хусусан, 

ўзининг гендер стереотипларининг услубий муаммоларига бағишланган мақоласида 

(Рябова, 2003, 120-139) гендер стереотипларини яратиш омиллари, механизмлари, 

уларининг мазмуни, хусусиятлари, функциялари ҳамда гендер муносабатларига таъсирини 

таҳлил қилади. Т.Б.Рябова таъкидлайдики: “Гендер стереотиплари – бу "эркаклик" 

(маскулинлик) ва "аёллик" (фемининлик)нинг ижтимоий жиҳатдан қурилган тоифалари 

бўлиб, улар жинсига қараб ҳар хил хатти-ҳаракатлар билан тасдиқланади. Яъни, эркак ва 

аёлнинг ижтимоий жиҳатдан қурилган хусусиятларини акс эттириб, эркак ва аёл 

фазилатлари, хатти-ҳаракатлари, касблари, ижтимоий роллари, жамият ҳамда оиладаги 

ижтимоий тушунчалари ёритилади. Бунда улар шахснинг ўзига хос хусусиятидаги ролини 

акс эттиради, хусусиятлар ва муносабатларнинг эркаклар ҳамда аёллар қарашлари билан 

ўзаро боғлиқлигини англатади” (Рябова, 2003, 120-139).  

Т.Б. Рябова гендер стереотиплари асосан ижтимоий нормалардир, дейди. У эркаклар 

ва аёлларнинг ўзига хос фазилатлари ва хатти-ҳаракатлари барчада борлиги ҳамда 

одамларнинг аксарияти гендер стереотипларига эга эканлиги ҳақида ёзади. Унинг фикрича, 

гендер стереотипларининг ўзгариши ижтимоий воқеликдаги ўзгаришларга қараганда анча 

секинроқдир. Гендер стереотиплари табиатан меъёрий (норматив) бўлиб, ижтимоий 

муносабатлар тизимини яратишда иштирок этади. Айнан гендер стереотипларини ўрганиш 

ижтимоий назорат қилиш, ҳокимият билан алоқаларни ўрнатиш, сақлаш ва созлаш жараёни 

сифатида стереотиплаш муаммосига янгича ёндашувни ишлаб чиқишга муҳим ҳисса қўшди 

(Рябова, 2003, 120-139). 

Рус психологи А.И. Кабалевская (Кабалевская, 2012) ўзининг ижтимоий билиш 

муаммоларига бағишлаган мақоласида стереотиплаш механизмлари ва гендер 

стереотиплари гуруҳлараро ўзаро таъсирнинг регулятори (тартибга солувчиси) сифатида 

қарайди. У гендер стереотипини шахс томонидан ижтимоий дунёнинг изчил ва тартибли 

тасаввур қилишда ёрдам берувчи асосий омил сифатида таъкидлайди.  

Рус филологи Е. А. Каркищенко (Каркищенко, 2013) ўз тадқиқотларида асосий 

эътиборни ўсмирларнинг бадиий ва илмий-оммабоп адабиётлар матнларини идрок 

этишида уларнинг дунёқарашига онгсиз ёки онгли равишда сингдирилган гендер 

стереотипларини шакллантиришнинг дискурсив (мунозара, мулоҳаза) усулларини 

аниқлашга қаратди. Унинг таъкидлашича, гендер стереотиплари – ижтимоий 

стереотипларнинг алоҳида ҳолати бўлиб, унинг барча хусусиятлари маълум бир ижтимоий 

доирада яратилади ва тилда мустаҳкамланади. Шунингдек, дунё ҳақидаги жамоавий 

билимларга боғлиқ ҳолда тил ва тил орқали кириш мумкин бўлган объектнинг тасвирини 

очиб беради (Каркищенко, 2013, б. 52-55).  

Рус файласуфлари О.О. Жидкова, Т.В. Коробкиналар (Жидкова, О. & Коробкина, Т. 

2014, 191-195) ўз тадқиқотларида жаҳон ва рус олимларининг гендер стереотиплари, унинг 

ўзига хослиги ҳақидаги қарашларни таҳлил қилиб, гендер стереотиплари инсоннинг ўзига 

хослигини шакллантиришдаги асосий омиллардан бири сифатида, унинг муҳим аҳамиятга 

эга эканлигини очиб беришга ҳаракат қилишади. 

Ҳуқуқшунос Карлос А. Балл ўзининг гендер стереотиплаш назариясини ҳуқуқий 

жиҳатдан (АҚШ ҳуқуқи асосида) таҳлил қилади. Унинг фикрича, гендер стереотиплаш 

назарияси тенгликни кўпроқ плюралистик (хилма-хил) тушуниш учун меъёрий ҳолатни 

яратишга ёрдам беради. У гендер стереотиплаш назарияси чекланган миқдордаги имтиёзли 

ўзига хосликлар (LGBT) нинг мавжудлигига боғлиқ бўлмаган тенглик назариясини 

ифодалаш ва амалга оширишнинг амалий усулини таклиф қилади. Хусусан, тадқиқот 

натижалари эркаклар ва аёллар бир-биридан тубдан фарқ қилади деган даъвони рад этади, 

аммо шунга қарамай инсоният қатъийлик билан уларни бутунлай бошқача кўришда давом 

этаяпти шу идрок асосида улар билан турли йўллар билан мулоқот қилаяпти (Carlos A. Ball, 

2019, 230-285).  

ХУЛОСА 

Биз юқорида айнан ижтимоий-гуманитар фан соҳаларида гендер стереотипларининг 

тадқиқ қилинганлик ҳолатига тўхталдик ва бу борада қуйидаги хулосаларга келинди: 

 - Гендернинг ижтимоий ишлаб чиқариши тадқиқот объектига айланганда, одатда, 

гендер социолизацияси, меҳнат тақсимоти, оила ва оммавий ахборот воситалари орқали 

қандай қурилганлиги кўриб чиқилади. Бунда асосий мавзулар: гендер роллар, гендер 

стереотиплари, гендер ўзига хослиги, гендер табақаланиши ва тенгсизлиги муаммоларидан 

таркиб топади. Бу “эркак” ва “аёл” тушунчаларига мос келадиган хулқ-атвор шакллари ва 

характер хусусиятларини стандартлаштирилган тасвири сифатида аниқлашга имкон беради 

(Каркищенко, Е. 2013, б. 64-65); 

- Сиёсатшунослар наздида гендер стереотипларини ўрганиш ижтимоий назорат 

қилиш, ҳокимият билан алоқаларни ўрнатиш, сақлаш ва созлаш жараёни сифатида 

стереотиплаш муаммосига янгича ёндашувни ишлаб чиқишга муҳим ҳисса қўшади; 

- Социологлар учун гендер стереотиплари – бу маълум бир маданиятда қабул 

қилинган маълум бир жинс вакилларининг ҳаёт нормалари ва қоидаларига қараб идрок 

этиш, мақсад қўйиш ва инсон хатти-ҳаракатларининг барқарор дастурларидир; 

- Тилшуносликда гендер стереотиплари – ижтимоий стереотипларнинг алоҳида 

ҳолати бўлиб, унинг барча хусусиятлари маълум бир ижтимоий доирада яратилиш ва тилда 

мустаҳкамланиш ғоясига асосланади;  

- Психологияда гендер стереотипини шахс томонидан ижтимоий дунёнинг изчил ва 

тартибли тасаввур қилишда ёрдам берувчи асосий омил сифатида кўрилади; 

